
三月以水災免河南開封府及汝州秋税○帝念翊戴功

封廷和冕紀爲伯給誥劵世襲及壽安太后弟邵喜興國

太后弟蔣倫各封伯壽寧侯張鶴齡加太師太監張錦等

九名承奉官等二十七人皆授太監加祿廕官其部寺臺

諫各賜金繒有差○户部尙書孫交兵部尙書彭澤會䟽

國漕歲四百萬石領運十有二總共領衛所一百四十旗

軍十二萬六千八百人棧船一萬二千一百四十艘近來

漕規盡弛軍亡船敝恐誤大計　帝命總督漕運覈報

四月詔廣東看守珠池之使不許預地方事○陝西廵按

喻茂隆劾摠兵李隆以私憾殺廵撫許銘命速勘以聞○

正德中北虜太師亦不刺殺小王子畏其子報仇走凉州

與阿你秃厮數萬乞我曠土住牧守將難之亦不刺怒大

掠堡砦住西寧外境攻破安定王族盤據西海其子麻八

台復侵番落兼有西土列咂眼班板丹之力諸部漸掠西

境給事中張翀蜀人也上言西土諸番南距松潘西跨甘

肅周匝千里土廣人稠國初縻以爵賞啖以茶利非徒籍

其互市亦漢人斷匈奴右臂意也今虜乃倂有諸番踰秦

隴則可以窺關中出階文則可以向劒外其不爲膏肓之

疾采昔吐谷渾以遼東鮮卑西倂諸羌遂爲隋唐歷世患

況虜旣有定穴而復兼以富強之種落乎及今不治爲患

--

不細䟽下本兵

新建命下王守仁䟽辭　上不允

五月給事中張九敘御史江淵主事霍韜言　陛下之有

天下倫序當然天人共屬楊廷和何與定策太監扶安何

與賛襄駙馬崔元之捧符惠安伯張偉之迎護與藩邸効

勞諸臣皆臣子常軄何足爲功侯國非軍功不封錦衣非

軍功不授晉秩及于爛羊爵賞輕于敝袴廷和冕紀乃上

䟽辭封本兵彭澤覆奏正德中權奸用事封錫太濫　皇

上釐革殆盡乃以定策之功封廕至五十三人非所以爲

訓也宜聽辭免　上從之各廕一子惟外戚伯如故

六月南京吏部尙書王華卒

　〈華守仁父才識宏達操持堅定方逆瑾竊栢士大夫皆趨之華獨不往會守仁劾之瑾怒逐守仁而素敬慕華〉

　〈不敢加害〉

南京禮部尙書章懋卒謚文懿

　〈懋浙江蘭谿人成化丙戌會試第一平生志行高潔潜心大業唐常不爲異同至臨大事決大疑則據經援古〉

　〈確乎不移百凡嗜好毫不入其心家居二十年論薦無虛日自筮仕九轉至入座居官不過十年歷俸僅滿三〉

　〈考難進易退之節世尤高之明年九月金華知府王九華奏其遺孤貧困乞優卹　上命月給米二石待出幼〉

　〈日住支〉

汪珊䟽十漸下所司

　〈䟽曰　皇上卽位之初每事獨斷今戚里左右或得潜移陰假一漸也初每事咨訪大臣今禮貌雖隆而心實〉

